
- Det var ein veldig propaganda framfor dette valet (kommunevalet i 1975). Same kven som vert valt, trur eg ikkje det vert så stor skinad. Men me har det bra i dag - staten betalar - seier Svein Kårevik og ler godt. 

Pensjonisten i dag har, som alle andre i den årgangen, opplevd tronge tider, då det endå var langt fram til det velferdssamfunnet som har vakse fram etter kvart. Saman med fotograf Walter Nygård var me dagen etter kommunevalet på vitjing i den unelege heimen til Svein og Martha Kårevik.

- Dette huset kjøpte eg i 1934, med sju mål tomt. Sjølvsagt var det gildt å få ein slik stad som dette. Ei fint tilvaksen naturtomt, og jamvel ei stripe heilt til sjøs.

Ja, kven ville ikkje vera glad for ein stad som den ute i Kåreviksvingen? Berre ein slik detalj som ei rad med prydelege stabbesteinar framfor huset. Koseleg er det i stova hos Svein og Martha. Solid norsk tømmer i veggane. Vakre blomar, og sjølvsagt familiebilete på rekkje og rad. Noko modernisering er då gjort, eit stort vindauge gir utsyn over fjorden. 

- Nei, eg er ikkje bitter for Eldøyane, sjølv om me miste ei naturperle som alle i Kårevik-området sette overlag stor pris på. 

Svein Kårevik er fødd på Føyno, men flytte alt i 1913 til Stord, der faren hadde kjøpt helvta av den gamle skrivargarden, som vart selt i 1912. 

Den tida eg voks opp her ute, var det svært idyllisk i Kårevik. Me var ein stor syskenflokk, åtte gutar og tre jenter, og alle måtte tidleg vera med i arbeidet på garden. Eg trur slett ikkje det var skadeleg - og fritidsproblem hadde me ikkje. 

I den sokalla jobbetida på slutten av, og like etter første verdskrigen, var det mange byfolk som bygde sommarvillaer på Stord, og helst i Kårevik-området. Det var folk som hadde flust med pengar, her vanta korkje ridehestar eller seglkutterar. Noko som var heilt uvanleg den gongen, då folk jamt over helst måtte visa stor nøysemd. 

Husa dei bygde, låg langt over det som var standard i den tida. Men her har det jo gått storveges på fram. I dag bur folk flest betre enn det dei som den gongen vart rekna for å vera rikfolk gjorde.

Men det vart tronge tider frå midt i 1920-åra, og i første helvta av 1930-åra. Svært mange hadde ikkje fast arbeid, men måtte ta dei jobbane dei kunne få. Hadde ein fått ein jobb, var det om å gjera å halda på han. Sildoljefabrikken på Kjøtteinen var ein stor arbeidsplass, i sesongane den største, og til god hjelp for mange. I 1927, 20 år gamal,   kom eg inn som skiftarbeidar, då hadde det i nokre år vore meir tilfeldige jobbar med lossing. Eg hadde òg hatt jobbar på kiskaien i Sagvåg, med lasting.

Fabrikken var nokså primitiv den første tida. Eg arbeidde helst i turka. I pressa arbeidde Onar Onarheim, som seinare vart direktør for Stord Verft, og generaldirektør for Akergruppa. Det var no i kortare periodar, når han ikkje var oppteken med utdanninga si. 

- Det var klager på lukt ifrå sildoljefabrikken, delvis frå folk som budde nokså langt vekke. Korleis fann du deg sjølv til rette med arbeidet?

- Røyk og damp og lukt var det nok av, men ein kan bli van med det. Eg vil ikkje seia at eg vantrivst på «sildoljen». Sjølv om det var tungt og bale. Eg var òg med på mjøllageret, der det vart mykje lettare då ein gjekk over frå 100 kg jutesekker, til 50 kg papirsekker. Det var eit fælt slit å dra på 100 kg-sekker, og stabla dei opp, med lite hjelpemidlar. Men me var ikkje så godt vane - og hadde nok mykje mindre krav enn det som er vanleg i dag(1975). 

Silda vart kokt med stim i tre-kar. Pressene var primitive, og det var berre éi turke. Men det var støtt utvikling og betring. Alle venta i stor spaning på om det skulle bli godt fiske. Først av di det gav arbeid for mange, dinest gav det høve til å skaffa nytt og meir moderne utstyr. Det vart drive mykje med eksperimentering. Saman med store investeringar, førte dette fabrikken fram på høgd med dei fremste. Det vart levert gode produkt frå Stord. Ei tid var fabrikken den største i sitt slag i Europa. 

- Men arbeidet var konsentrert om sesongane?

- Ja, særleg dei første åra eg arbeidde på Kjøtteinen. Då var det mest krig om jobbane, og ein måtte vera klar til utrykking på stuttaste varsel, om bodstikka plutseleg kom. Anten det no var ein fiskebåt som var ventandes, eller ein mjølbåt som skulle lastast. Det var ikkje så langt ifrå at me sat med ryggsekken påspent, klar til å dra av garde på raude rappen.

Ofte kom båtane seinare enn ein trudde. Men den gongen vart det berre betalt for arbeidstid, ingenting for ventetid. Det kunne bli mange timar med venting i løpet av eit år, men me var glade for å ha arbeid. Ofte var det vondt å sjå familiefolk som venta på å få seg ein jobb, om det så berre var for nokre timar. Og som slett ikkje alltid kunne få det.    

Heldigvis vart tidene betre etter kvart. Utbygging av mekanisk verkstad frå 1930, og skipsverftet etter krigen, førte til mykje jamnare tilhøve når det galdt sysselsetjing. Verksemda var i stendig vokster, og det er skapt mange fleire arbeidsplassar enn nokon kunne ha drøymt om for berre 20 år sidan (20 år før 1975). 

- Då du tok til i arbeidet her, var Th. Onarheim disponent for A/S Stord.

- Ja, fram til 1945 var kaptein Onarheim, som han helst vart kalla, den daglege leiaren av verksemda, og styrte med fast hand. Det finst nok dei som vil seia at han var for streng, og kravde for mykje. Men det var ei vanskeleg tid, og om Onarheim stilte krav til andre, så sparte han så visst ikkje seg sjølv. I vintersildsesongen var han i aktivitet både dag og natt. Allstøtt kapteinen, sjølv om det no var fabrikken han styrte. 

Fabrikkeigaren, direktør Sigfinn Bartz-Johannessen, var det gildt å møta når han vitja Stord, han var alltid godt orientert om det som gjekk føre seg her. Han kjente mange, særleg av dei som hadde vore her ei tid. Men med den snøgge voksteren verksemda hadde, seier det seg sjølv at det etter kvart måtte bli større fråstand mellom leiinga og «dei på golvet». 

Svein avanserte til skiftformann, og var då samstundes reparatør. 

I 1950-åra var det nokre gode år, med rikt vintersildfiske, det var mest uråd å finna lagringsplass til all silda som vart tilført fabrikken. Men fram mot 1960 vart fisket svært rikt, og fabrikken vart, etter ei tid med nedtrapping, heilt nedlagt. 

- Og du kom over på skipsverftet.

- Ja, eg kom til plateverkstad III. Tykte det var leit å flytta til ny arbeidsstad. Meinte eg var for gamal til å læra noko nytt. Men arbeidet i den kombinerte bøye- og knekkevalsa gjekk betre enn eg hadde trudd, sjølv om den  store maskinen med 1500 tonns trykk verka skremande den første tida. Konrad Lie og Gunvald Gravdal var gilde karar å samarbeida med. Men etter åtte år hadde eg uflaks, valsa tok fire fingrar på venstre hand. 

Etter den uheppa var Svein heime i tre månader. Men han gav ikke opp. 

- Det var snakk om å få jobb som vaktmann. Men etter så mange år i fabrikk og verkstad, var ikkje høyrsla god nok. Så vart det ein reingjeringsjobb dei siste tre åra fram til pensjonsalder. Det var heilt i orden, eg fann meg vel til rette i den jobben. Eg meiner at alt arbeid har krav på den same respekt. 

Me kjenner oss visse på at Svein Kårevik gjennom det aller meste av denne lange tida har hatt framifrå støtte av kona si, Martha, som er frå Ulvik i Hardanger. Ho styrte Stord Meieri i nokre år, fram til dei gifta seg i 1936. 

- Det var eit stort framsteg då meieriet kunne flytta til eige bygg i 1934, seier Martha Kårevik. I det gamle bygget var det tungt å arbeida, og utstyret var nok helst primitivt. 

Samtalen kjem inn på den store bustadbygginga i Kårevikmarka. Svein og Martha er samde om at det bur berre gilde folk i dette grannelaget, ein triveleg stad å bu. 

Dei har hatt åtte born, sju av desse lever. To har fått seg tomter, og har bygd seg hus på eigedomen, straks nedom huset til foreldra. Dei andre er flytta frå Stord. 

- Men det er åtte barnebarn her, så me får dagstøtt vitjingar. Det er så koseleg å ha ein del av familien så nær, meiner fru Martha Kårevik. 

Me møtte eit pensjonistpar som finn seg godt til rette i den gilde heimen dei har. Humøret ser ut til å vera i beste orden, dei fylgjer godt med, har ein kvikk replikk og kommentar til mangt og mykje når det gjeld dagens aktuelle spørsmål. Det var gildt å vitja Svein og Martha Kårevik.      

